Тукайлы балачак
Кеше язмышы. Берәүләргә ул матур һәм гаҗәеп тә уңайлы тормыш бүләк итә. Андыйларның гомере, тигез генә аккан елга суы сыман, үз көенә җайлы гына, рәхәт кенә уза бирә. Икенчеләргә бер-бер артлы авырлыклар кичерергә, кыенлыклар белән туктаусыз көрәшеп яшәргә туры килә. Мондыйларның тормышы бер ярдан икенче ярга бәргәләнә-бәргәләнә, шарлавыклар аша сикереп агучы тау елгасына охшаган. Бу затларга гомер буе каршылыкларны җиңә-җиңә, үзләренең дөньяда яшәргә хаклы икәнлекләрен һәрдаим исбатлап яшәргә туры килә.
Татар халкының рухын, җан җылысын чагылдырган, үзе исән чакта ук бөеклеккә, халкы тарафыннан танылуга ирешкән Габдулла Тукай нибарысы 27 ел яшәп калган. Аның тормышы җиңел булмаган. Һәр туган таң ятимлек ачысын сиздереп торган, рәхимсез язмыш балачакның истә калырдай рәхәт һәм ләззәтле минутларын да аннан кызганган. Җиде ел иҗат утында янып, милләтенә тугры хезмәт итеп яшәгән шагыйрь тормыш каршылыкларын да күп күргән, әмма хакыйкать өчен көрәштә үз-үзен аямаган. Вакыт-вакыт уйлап куям: Тукай язмышы пәйгамбәрләрнекенә аваздаш түгелме соң? Тукай да бит җирдәге тормышның бөтен михнәтен, авырлыгын ябык җилкәләрендә күтәрә алган, тик сыгылып төшмәгән: җан һәм рух сафлыгын саклаган хәлдә, чиста, самими күңелле булып кала алган, тормышның һәр кыенлыгына җавап итеп, бу җиһанга, яшәешкә мәхәббәтен белдереп яшәгән. Күңеле нык җәрәхәтле булса да, усаллык һәм үч шагыйрь йөрәгендә һичкайчан урын ала алмаган. Бу пәйгамбәрләргә хас сыйфат түгелмени?! Әйе, нәкъ шулай. Халкыбыз күңелендә ул пәйгамбәрләр белән янәшә урын алган. Милләте сөекле Тукаен һәрвакыт изге зат итеп санаган. Бу бүген дә шулай.
Тукайның бала чагы җиңел булмаган, ләкин шушы кыен тормыш артында аның күзгә күренми торган икенче дөньясы – саф күңеле, тормышны әкияттәгечә итеп күзаллавы, аның матур хыяллары булган.
Шагыйрьнең күңел байлыгы һәм ихласлыгы бөтен иҗатында чагыла, ләкин шулар арасында балаларга атап язган шигырьләре самими гадилекләре, гөнаһсыз сафлыклары белән аерылып торалар. Алар Тукай иҗатының алтын таҗы булып саналалар. Тукай гомер буе үзе дә балалыктан чыгып бетә алмаган. Һәр шигырендә ул үзе – саф күңелле кечкенә Тукай булып кала алган. Балалар күңеле бик сизгер. Алар, Тукай шигырьләрен укыганда, аны яшьтәшләре сыман тоялар, әйтерсең лә бу шигырьләрдән кечкенә Апуш үзе карап тора. Г. Тукай – балалар күңелен яулап алырдай иң оста тәрбияче дә. Элегрәк зыялы гаиләләрдә ата-аналар балаларын Тукай шигырьләре аша тәрбияли торган булганнар. Бу бүген дә шулай булырга тиеш, дип саныйм. Мәктәпләрдә һәм гаиләләрдә аның һәр шигыре бер тәрбия дәресен алыштыра ала. Тукайның балачакка багышланган иҗаты бик бай. Бу иҗатның чишмә башы – “Ана” һәм “Туган авыл” темалары.
“Исемдә калганнар” әсәрендә Тукай үз гомеренең “шактый ямьсез, шактый караңгы, шуның белән бергә кызык кына үткән” булуы турында язган. Бу аның әти-әнисез, тома ятим калып, бер кулдан икенчесенә күчеп яшәве белән бәйле икәнен беләбез. “Исемдә калганнар” әсәре белән балаларны кечкенә яшьтән үк таныштырабыз. Бала чагының күңелсез якларын (әлбәттә, шагыйрь үз күңеленә хуш килгән кайбер кызыклы якларны да искә ала) ул бары тик шушы әсәрендә күрсәтә. Балаларга атап язган шигырьләрендә һәр кешегә хас булган балачак мизгелләре бөтенләй икенче яктан ачыла. Ул зарланмый, сыкранмый, ә, киресенчә, һәр сабыйның күңеленә шәфкать-миһербан орлыгы салып калдырырга, бала күңелен төрле яманлыктан сакларга тырыша; тирә-якны күзәтә белергә, матурлыкны тоярга өйрәтә.
Тукай кебек ятимлек ачысын татыган шагыйрьләр бар, ләкин аның кебек берничә хатын-кызны әни дип атаучы берәү дә юк. Шагыйрь үзен тудырган һәм дүрт яшькә кадәр карап үстергән әнисе Бибимәмдүдәне бик аз хәтерли, ләкин ана назын, мәхәббәтен тоеп калырга өлгергән Тукай анасын беркайчан да онытмаган. Ул аның өчен иң кадерле зат булып калган. Шагыйрьнең анасы Бибимәмдүдәнең кабер ташына уелган:
Бар күңелләрдән җылы, йомшак синең каберең ташы, – 

Шунда тамсын күз яшемнең иң ачы һәм татлысы, – дигән сүзләре моның шулай булуын раслап тора. 
Анасы вафатыннан соң Тукай Казанда яши. Газизә әнисе Габдуллага бик җылы мөнәсәбәттә тора, аңа рәхим-шәфкать күрсәтә. Казандагы атаклы Ташаяк ярминкәсендә карусельдә утырып йөрү бәхете тәтемәсә дә, әнисе белән анда йөргәнннәрен, күргәннәрен шагыйрь бик матур итеп искә ала, әмма бу бәхет тә озакка бармый. Газизә авырып китү сәбәпле, Габдулла йомшак күңелле бу анасыннан да аерылырга мәҗбүр була. 
Тиздән бабасы аны Кырлай кешесе Сәгъдигә асрамага бирә. Булачак шагыйрьне тугыз яшенә тикле тәрбияләгән Зөһрә дә аңа ана назын кызганмый. Габдулла биредә укырга-язарга өйрәнә, ныгый. Әмма Кырлайда яшәү чоры да тәмле төш сыман кыска була. Тукайның атасы ягыннан туганы – Газизә апасы – аны Җаекка алдыра. Кырлайдагы әти-әнисе белән аерылышу бик авыр булса да, аңа еракка, Җаекка китеп барырга туры килә. Үз әнисе дә, аны алыштырган башка аналар да Габдулла күңеленә иң изге орлыкларны – туган җиргә, кешеләргә булган мәхәббәт һәм ышаныч орлыкларын салып калдыра алганнар. Болар бар да аның киләчәк иҗатында чагылыш табарлар.
Тукайның балачак истәлекләре өч авыл – Кушлавыч, Өчиле, Кырлай белән бәйле. “Туган авыл” шигырендә шагыйрьнең туган җиренә, авылына бетмәс-төкәнмәс күңел җылысы, мәхәббәте салынган, туган авылы табигатенә соклану, аның белән горурлану чагылыш тапкан.
Тау башына салынгандыр безнең авыл, 

Бер чишмә бар, якын безнең авылга ул;

Аулыбызның ямен, суы тәмен беләм, 

Шуңар күрә сөям җаным-тәнем белән.

Бу дөньяда, бәлки, күп-күп эшләр күрем, 

Билгесездер – кая ташлар бу тәкъдирем;

Кая барсам, кайда торсам, нишләсәм дә,

Хәтеремдә мәңге калыр туган җирем.
Шигырьдән күренгәнчә, Тукай туган авылы Кушлавычны да, уйнап үскән Өчилене дә, “дөньга күзе ачылган”, укырга-язарга, эшкә өйрәнгән Кырлайны да искә ала. Бар да күңелгә якын. Тукайны гомер буе туган җиргә олы мәхәббәте җылытып яшәгән, аңа көч һәм илһам биргән. Туган ягының әкиятләрен тыңлап үскән Тукайга аның су аналары да, шүрәле-албастылары да бик якын.

Балалар өчен язган иң матур әкиятләрендә дә шушы образлар түрдәге урыннарны алып торалар. 

“Су анасы” әкиятен балалар бик яратып укыйлар, аны яттан сөйлиләр. Әкиятләр аша бала танып-белергә өйрәнә. Яхшылыкны яманлыктан аера башлый. Кыңгыр эшләрнең ахыры начар бетүенә төшенә. Бу образ алар күңелендә каршылыклы фикерләр уятырга да сәләтле. Су анасы – серле образ. Баланың фантазиясе аша ул реаль образга әверелә. Берәүләр аны ыржаеп торган тешле карчык итеп, икенчеләре исә матур кыз сурәтендә күз алдына китерә алалар. Балалар каршына төрле рәссамнарның су анасын сурәтләгән иллюстрацияләрен куйганым бар. Тик күпчелек гүзәл кыяфәтле су анасын кабул итә, үзләре дә “Су анасы” рәсемен матур итеп ясарга тырышалар. Хәтта елга-суларда су анасы яшәвенә, аның балаларны батырган очраклары булуына нык ышанганнары да Тукайның Су анасын матур итеп күрергә тели. Ни өчен? Балаларның җаваплары бер: “Су анасы малайга начарлык эшләмәгән, киресенчә, малай аның алтын тарагын урлап качкан, ә Су анасы шуннан башка чәчен тарый алмый. Ул ямьсез булып йөри алмый, шуңа күрә аның тарагын алып, малай Су анасын рәнҗеткән. Ул, тарагын алырга килгәч тә, малайга тимәгән, димәк, Су анасы начар да, усал да түгел”. Бала шагыйрь әйтергә теләгән төп фикерне ачык аңлый: кеше әйберсенә тияргә ярамый. Шунысы кызыклы, бу әкиятне татар балалары да, башка милләт балалары да бердәй яраталар.

“Шүрәле” әкияте белән дә эш шулайрак тора. Әкиятне беренче кат укыганда, күп бала Былтырның хәйләсенә соклана, Шүрәлегә теләктәшлек белдерүчеләр аз була. Шулай да барыбер арада берничә йомшак күңеллесе табыла. Үз фикерләрен язмача белдерергә кушкач, Шүрәлене рәнҗеткән Былтырны рәхимсезлектә гаепләүчеләрнең байтак булуы ачыклана. Алар Шүрәлене кызганалар. Балага үз фикереңне көчләп тага алмыйсың. Димәк, алар зурлар уйламаган кайбер нәрсәләргә дә үзләренчә бәя бирергә сәләтлеләр. Балалардан: “Тукай нигә Шүрәлене рәнҗетергә юл куйды микән?” – дигән сорауга җаваплар шактый кызыклы. “Тукай надан булмаска, Шүрәле кебек ахмаклык эшләмәскә өйрәтә,” – ди бер бала. “Шүрәле – табигать баласы. Ул алдамый, нишләргә теләвен дә яшерми, кешегә ышаныч күрсәтә. Димәк, үзең белмәгәннәргә бик ышанып бетәргә дә ярамый,” – дип җавап бирә икенчесе. Кеше төрле булган кебек, җаваплар бертөрле генә була алмый. Кайчакта балаларның фикере олы кешене дә уйланырга мәҗбүр итә.
Тукай, гомумән, матурлыкка битараф булмаска, табигатьне сакларга өйрәтә. “Бала белән Күбәләк” шигырендәге соңгы строфада Күбәләк сүзләренә бер генә баланың да битараф калганы юк.
Тик гомерем бик кыска:
Бары бер көн генә, –

Бул яхшы, рәнҗетмә

Һәм тимә син миңа!
Бу юллар бала аңында шулкадәр тирән уелып кала, ул зур үскәч тә табигатьнең бу нәфислегенә кул күтәрә алмый. Минем үземә әтием өйрәткән беренче җыр да шушы булды. Бала аңына яхшылык орлыгын ничек иртә салынса, шулкадәр отышлы була. Димәк, Тукайның иң гади шигыре дә бала күңелендә миһербанлылык тәрбияләргә сәләтле икән. 

 “Кошларга”, “Кошчык” шигырьләрен укып та, бала табигатьне саклау кирәклегенә бөтен күңеле белән ышана. Аның аңында, табигатьтәге барлык җан иясенең дә ирекле яшәргә хакы бар, иреген югалткан кош та, башка җан иясе дә кешеләргә матурлык китерә алмый, дигән фикер ныклап урнаша.
Бала яшьтән үк аң-белемгә омтылып, эшкә өйрәнеп үсәргә тиеш. 
“И сабыйлар! Эшләгез сез, иң мөкатдәс нәрсә – эш;
Эш агачы һәрвакытта бик юмарт китерер җимеш,” – дип язган ул “Эшкә өндәү” шигырендә. 
“Эш” шигырендә дә шагыйрь бик гади генә итеп, укучы белән сөйләшә. Эшләгән кешене көне-төне хезмәт куйган кояш белән тиңләштереп, балада хезмәткә мәхәббәт тәрбияли:

Син кояштан үрнәк алсаң, иҗтиһад итсәң һаман,

Күп арасында кояш күк ялтырарсың бер заман! 

“Кызыклы шәкерт” – мәктәп балаларының иң яраткан шигырьләреннән берсе. Монда эшкә өйрәтүче кеше – бала үзе. Бу шигырьне тагын да тәэсирлерәк итә. Күрче, үзенең ялкау маэмаена нинди сабак бирә малай. Орышмый-нитми генә тырыш булырга, иренмәскә, кыенлыкны, ялкаулыкны җиңәргә өйрәтә.
       “Эш беткәч уйнарга ярый” шигырендә бала үз эшенең яхшы нәтиҗәсен күрә һәм бу аңа олы куаныч китерә. Гомумән, Тукай шигырьләрен укып үскән бала хезмәт тәмен тоярга өйрәнә. Тормышта бар рәхәтлекләрнең нигезендә тырыш хезмәт ятуына бала ышана, чөнки Тукай мораль укып акыл сатмый, ә тыйнак кына мисаллар, эшлекле эпизодлар ярдәмендә ялкау булмаска, ә хезмәтне яратырга өйрәтә.

Тукай балаларны бик яраткан. Ул аларның барлык хыял-теләкләрен аңлаган, алар телендә сөйләшә һәм алар кебек уйлый белгән. “Гомер юлына керүчеләргә” шигырендә ул балалык чорын сагынуын, бала чагында калырга теләвен белдергән. Мәктәптә уку чорын “тоткынлык” вакыты дип атаса да, шул матур вакытларга, кире кайтырга теләгән. 
Күңелдән сагынам “тоткын”лыгымны, мәктәбемне мин, 

“Нигә соң үстем инде һәм нигә дәү булдым инде, дим.

Нигә, дим, изге мәктәптән, сабый чаклардан айрылдым?

Нигә мин кечкенә Апуш түгел, зуп-зур Тукай булдым?”
Бу шигырендә ул балаларга балачак вакытларының кадерен белергә куша. Һәр чорның үз гүзәллеге һәм кызык яклары бар. Тукайлы балачак – иң гүзәл балачак!
Искәрмә: бу текстка нигезләнеп ясалган видео-фильм tarkhanova.ru сайтына урнаштырылды. Автор.

